
Сергей Гапликов вӧзйис аслыспӧлӧсджыка тӧдмӧдны йӧзӧс туй вылын видзчысянлунӧн



Туй вылын видзчысянлункӧд йитчӧм юалӧм йылысь сёрнитігӧн Россияса Президент Владимир Путинлӧн “майскӧй” индӧдъяслысь торъя мога петкӧдласъяс шедӧдӧм могысь Коми Республикаса юрнуӧдысь вӧзйис вӧдитчыны граффитиӧн, сатираӧн да юморӧн, медым бурджыка юӧртны та йылысь дінмуса олысьяслы.
   
        “2014 во серти кольӧм во ДТП-ын кувсьӧмаяслӧн лыдыс этшаджык, но та вылӧ видзӧдтӧг туйвывса аварияыс сідзжӧ уна водительяслӧн веськодьлун понда да сы вӧсна, мый машинаын пукалысьяс да подӧн ветлысьяс оз ёна тӧждысьны асланыс видзчысянлун вӧсна ”, – тӧдчӧдіс Сергей Гапликов.


Сідзжӧ сійӧ пасйис, мый колӧ вежны йӧзлысь вежӧрсӧ.


“Важӧн кино водзын петкӧдлісны “Фитиль” киножурнал, кӧні сатирическӧя, ворсӧмӧн критикуйтісны олӧмын лоӧмторъяссӧ. Вӧлі татшӧм жӧ “Крокодил” журнал. 

Колӧ думыштны, кыдзи сатира либӧ юмор отсӧгӧн петкӧдлыны [туй вылын видзчысянлун – пасйӧд] тайӧ юӧрсӧ. Та дырйи мортӧс оз ков повзьӧдны. Мӧдарӧ, мыйкӧ повзьӧданаыс, позьтӧмыс вермӧ ышӧдны мортӧс торкны правилӧяс”, – гӧгӧрвоӧдіс дінмуса юрнуӧдысь.

Сергей Гапликов сідзжӧ тӧдчӧдіс, мый туй вылын видзчысянлунӧн тӧдмӧдӧм могысь колӧ кыскыны художникъясӧс, кодъяс уджалӧны граффити стильын.
“Вайӧ нуӧдам конкурс медбур граффити-художникъяс костын. Медым йӧзыс петкӧдласны ассьыныс позянлунъясӧ да ясыда гӧгӧрвоӧдасны, мый сэтшӧмыс торкны видзчысянлункӧд йитчӧм правилӧяс. Тайӧ и тӧдмӧдас темаӧн. Сідзжӧ колӧ видзӧдлыны, кыдзи позьӧ оформитны стенъяс челядь видзанінъясын да школаясын, медым республикаса том олысьяс кывкутісны да кутчысисны туйвывса правилӧсясӧ”, – тӧдчӧдіс Сергей Гапликов да тшӧктіс котыртны тайӧ уджсӧ Коми Республикаса велӧдан да том йӧз политика министерстволы.

***2015 вося бӧртасъяс серти республикаын туйвывса аварияясын кувсис 125 морт, мый 2014 во серти 16 морт вылӧ этшаджык да “майскӧй индӧдъяслӧн” торъя мога петкӧдласъясысь улынджык. Бӧръя 5 воӧ республикаын кувсис 657 морт: 486 мужичӧй да 171 ань. Наысь 45%-ыс – 25-сянь 45 арӧсӧдз йӧз. Донъявны кӧ кувсьӧмаяс категорияяс серти, 285 мортыс – водительяс, 231 – ветлысь-мунысьяс да 141 – подӧн ветлысьяс.
